МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ ЧУУЛГАНЫ

ТӨРИЙН БАЙГУУЛАЛТЫН БАЙНГЫН ХОРООНЫ 

6 ДУГААР САРЫН 11-НИЙ ӨДӨР /БААСАН ГАРАГ/-ИЙН 

ХУРАЛДААНЫ ТЭМДЭГЛЭЛИЙН ТОВЬЁГ 
	№
	Баримтын агуулга
	Хуудасны дугаар

	1
	Хуралдааны товч тэмдэглэл

	1-3

	2
	Хуралдааны дэлгэрэнгүй тэмдэглэл
	4-16

	
	1.Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай хуулийн төсөл /Сонгуулийн ерөнхий хорооноос 2021.06.11-ний өдөр өргөн мэдүүлсэн/
	4-14

	
	2.“Монгол Улсын Ерөнхийлөгчийн тангараг өргөх тов тогтоох тухай” Улсын Их Хурлын тогтоолын төсөл
	14-16


Монгол Улсын Их Хурлын 2021 оны хаврын ээлжит чуулганы
Төрийн байгуулалтын байнгын хорооны 

6 дугаар сарын 11-ний өдөр /Баасан гараг/-ийн 
хуралдааны товч тэмдэглэл

Төрийн байгуулалтын байнгын хорооны дарга Ж.Мөнхбат ирц, хэлэлцэх асуудлын дарааллыг танилцуулж, хуралдааныг даргалав.

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Төрийн байгуулалтын байнгын хорооны дарга Ж.Мөнхбат, Улсын Их Хурлын дарга Г.Занданшатар, Улсын Их Хурлын гишүүн А.Адъяасүрэн, С.Бямбацогт, Д.Тогтохсүрэн, М.Оюунчимэг нар “Жанжин Д.Сүхбаатар” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.
Хуралдаанд ирвэл зохих 19 гишүүнээс 15 гишүүн цахим хуралдааны программын ирцэд бүртгүүлж, 78.9 хувийн ирцтэйгээр хуралдаан 12 цаг 11 минутад Төрийн ордны “Жанжин Д.Сүхбаатар” танхимд эхлэв.

Чөлөөтэй: Ж.Батсуурь, Л.Оюун-Эрдэнэ, Х.Нямбаатар, У.Хүрэлсүх.

Нэг.Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай хуулийн төсөл 
Хэлэлцэж буй асуудалтай холбогдуулан Сонгуулийн ерөнхий хорооны дарга П.Дэлгэрнаран, мөн хорооны Нарийн бичгийн дарга Д.Даваа-Очир, Хууль, эрх зүйн хэлтсийн дарга Д.Бат-Эрдэнэ нар “Жанжин Д.Сүхбаатар” танхимаас, Сонгуулийн ерөнхий хорооны Ажлын албаны дарга Д.Баяндүүрэн, Мэдээллийн технологийн төвийн захирлын албан үүргийг түр орлон гүйцэтгэгч Х.Баясгалан нар цахимаар тус тус оролцов. 


Хуралдаанд Улсын Их Хурлын Тамгын газрын Тэргүүн дэд дарга О.Номинчимэг, Хууль, эрх зүйн газрын дарга Э.Түвшинжаргал, мөн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох нар байлцав.
Сонгуулийн ерөнхий хорооны илтгэлийг Сонгуулийн ерөнхий хорооны дарга П.Дэлгэрнаран “Жанжин Д.Сүхбаатар” танхимаас танилцуулав. 


Илтгэлтэй холбогдуулан Улсын Их Хурлын гишүүн Д.Тогтохсүрэн, М.Оюунчимэг нарын тавьсан асуултад Сонгуулийн ерөнхий хорооны дарга П.Дэлгэрнаран “Жанжин Д.Сүхбаатар” танхимаас хариулж, тайлбар хийв.


Улсын Их Хурлын гишүүн С.Бямбацогт, Ж.Сүхбаатар нар үг хэлэв. 


Улсын Их Хурлын гишүүн Ж.Мөнхбат санал хураалтыг гар өргөж явуулах нь зүйтэй гэсэн горимын санал гаргав. 

Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг гар өргөж явуулав. 

Ж.Мөнхбат: Улсын Их Хурлын гишүүн Ж.Мөнхбатын гаргасан горимын саналыг дэмжье гэсэн санал хураалт явуулъя.


Зөвшөөрсөн:
12


Татгалзсан: 

  1


Бүгд:


13


92.3 хувийн саналаар горимын санал дэмжигдлээ.

Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг гар өргөж явуулав. 

Ж.Мөнхбат: Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай хуулийн төслийг дэмжье гэсэн санал хураалт явуулъя.


Зөвшөөрсөн:
12

Татгалзсан: 

  1

Бүгд:


13

92.3 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Ж.Мөнхбат Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 12 цаг 47 минутад хэлэлцэж дуусав.


Хоёр.“Монгол Улсын Ерөнхийлөгчийн тангараг өргөх тов тогтоох тухай” Улсын Их Хурлын тогтоолын төсөл
Хуралдаанд Улсын Их Хурлын Тамгын газрын Тэргүүн дэд дарга О.Номинчимэг, Хууль, эрх зүйн газрын дарга Э.Түвшинжаргал, мөн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох нар байлцав.


Байнгын хорооны дарга Ж.Мөнхбат “Монгол Улсын Ерөнхийлөгчийн тангараг өргөх тов тогтоох тухай” Улсын Их Хурлын тогтоолын төслийг уншиж танилцуулав. 


Тогтоолын төсөлтэй холбогдуулан Улсын Их Хурлын гишүүн С.Бямбацогтын тавьсан асуултад Байнгын хорооны дарга Ж.Мөнхбат “Жанжин Д.Сүхбаатар” танхимаас хариулж, тайлбар хийв.

Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг гар өргөж явуулав. 

Ж.Мөнхбат: “Монгол Улсын Ерөнхийлөгчийн тангараг өргөх тов тогтоох тухай” Улсын Их Хурлын тогтоолын төслийг дэмжье гэсэн санал хураалт  явуулъя.


Зөвшөөрсөн:
13

Татгалзсан: 
             0

Бүгд:


13

100 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Ж.Мөнхбат Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 42 минут үргэлжилж, 19 гишүүнээс 15 гишүүн хүрэлцэн ирж, 78.9 хувийн ирцтэйгээр 12 цаг 53 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН


ХОРООНЫ ДАРГА                                                             Ж.МӨНХБАТ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ


                  Д.УЯНГА
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ ЧУУЛГАНЫ
ТӨРИЙН БАЙГУУЛАЛТЫН БАЙНГЫН ХОРООНЫ 

6 ДУГААР САРЫН 11-НИЙ ӨДӨР /БААСАН ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ж.Мөнхбат: Байнгын хорооны хуралдаанаар хэлэлцэх асуудлыг та бүхэндээ танилцуулъя. Өнөөдрийн Төрийн байгуулалтын байнгын хорооны хуралдаанаар 2 асуудлыг хэлэлцэнэ. 1 дүгээрт Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай хуулийн төслийг хэлэлцэнэ. 2 дугаарт Монгол Улсын Ерөнхийлөгчийн тангараг өргөх тов тогтоох тухай Улсын Их Хурлын тогтоолын төслийг авч хэлэлцэнэ. Хэлэлцэх асуудал дээр саналтай гишүүд байна уу? Алга байна. Хэлэлцэх асуудалдаа оръё. 
 
2021 оны Монгол Улсын Ерөнхийлөгчийн сонгууль хуулийн дагуу явж өндөрлөсөн. Ингээд Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай хуулийн төслийг авч хэлэлцье. 
 
Та бүхэнд ажлын хэсгийг танилцуулъя. Ажлын хэсэг Дэлгэрнаран Сонгуулийн ерөнхий хорооны дарга, Даваа-Очир Сонгуулийн ерөнхий хорооны Нарийн бичгийн дарга, Баяндүүрэн Сонгуулийн ерөнхий хорооны Ажлын албаны дарга, Бат-Эрдэнэ Сонгуулийн ерөнхий хорооны Хууль, эрх зүйн хэлтсийн дарга, Баясгалан Мэдээллийн технологийн төвийн захирлын албан үүргийг түр орлон гүйцэтгэгч гэсэн ийм бүрэлдэхүүнтэйгээр өнөөдөр ажлын хэсэг хүрэлцэн ирсэн байна. Ажлын хэсгийг уриарай. Ажлын хэсгийг суудлаа эзлэх зуур Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай хуулийн бас зарим тайлбарыг та бүхэндээ уншиж танилцуулъя. 
 
Монгол Улсын Үндсэн хуулийн 25 дугаар зүйлийн 1-д Монгол Улсын Их Хурал төрийн дотоод, гадаад бодлогын аль ч асуудлыг санаачлан хэлэлцэж болох бөгөөд дараах асуудлыг өөрийн онцгой бүрэн эрхэд хадгалж шийдвэрлэнэ гэсний 5 дахь заалтад Ерөнхийлөгчийг сонгогдсон гэж үзэж бүрэн эрхийг нь хүлээн зөвшөөрсөн хууль гаргах чөлөөлөх огцруулах 31 дүгээр зүйлийн 4 дэх хэсэгт Ерөнхийлөгчийн анхан шатны сонгуульд оролцсон нийт сонгогчийн олонхын санал авсан нэр дэвшигчийг Улсын Их Хурал Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрсөн хууль гаргана гэж заасан. 
 
Мөн Монгол Улсын Ерөнхийлөгчийн сонгуулийн тухай хуулийн 73 дугаар зүйлийн 73.1-д Монгол Улсын Их Хурал анхан шатны сонгуульд оролцсон нийт сонгогчийн олонхын санал авсан нэр дэвшигчийг Монгол Улсын Ерөнхийлөгчөөр сонгогдсонд тооцсон тухай Сонгуулийн ерөнхий хорооны шийдвэрийг үндэслэн бүрэн эрхийг нь хүлээн зөвшөөрөх тухай хууль гаргана гэж. Мөн Монгол Улсын Их Хурлын чуулганы хуралдааны дэгийн тухай хуулийн 95 дугаар зүйлийн 91.1-д Төрийн байгуулалтын байнгын хороо Ерөнхийлөгчийн анхан шатны сонгуульд оролцсон нийт сонгогчийн олонхын санал авсан нэр дэвшигчийг Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрүүлэх тухай асуудлыг Сонгуулийн ерөнхий хороо Улсын Их Хуралд өргөн мэдүүлснээс хойш ажлын 5 өдрийн дотор уг асуудлаар дүгнэлт гаргана гэсэн хуулийн заалттай. 
 
Монгол Улсын Ерөнхийлөгчийн сонгуулийн тухай хуулийн 72.3-т Сонгуулийн ерөнхий хороо нь сонгуулийн дүн болон Ерөнхийлөгчөөр сонгогдсонд тооцсон тухай шийдвэрийг санал хураалт дууссан өдрөөс хойш 10 хоногийн дотор Монгол Улсын Их Хуралд өргөн мэдүүлнэ гэсний дагуу дүнг өнөөдөр мэдүүллээ. 
 
Монгол Улсын Их Хурлын Их Хурлын чуулганы хуралдааны дэгийн тухай хуулийн 95.2-т нэгдсэн хуралдаанд Төрийн байгуулалтын байнгын хорооны дүгнэлт гарснаас ажлын 5 өдрийн дотор хэлэлцэж Монгол Улсын Ерөнхийлөгчийн бүрэн эрхийг хүлээн зөвшөөрөх тухай хуулийг дараах журмаар батална. 92.2.1.Монгол Улсын Ерөнхийлөгчийн анхан шатны сонгуулийн дүнгийн тухай Сонгуулийн ерөнхий хорооны даргын илтгэлийг сонсох, 95.2.2.Төрийн байгуулалтын байнгын хорооны дүгнэлтийг сонсох, 95.2.3.Төрийн байгуулалтын байнгын хорооны саналаар ил санал хураалт явуулах, 95.2.4.Монгол Улсын Ерөнхийлөгчийн анхан шатны сонгуульд оролцсон нийт сонгогчийн олонхын санал авсан нэр дэвшигчийг Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрсөн тухай хууль гаргах. 95.3.Төрийн байгуулалтын байнгын хорооны болон нэгдсэн хуралдаанд гишүүд Сонгуулийн ерөнхий хорооны даргын илтгэл, Төрийн байгуулалтын байнгын хорооны дүгнэлттэй холбогдуулан асуулт асууж, үг хэлж болно гэж заасан зохицуулалтуудын дагуу өнөөдрийн хуралдаан асуудлуудаа хэлэлцэж байна. 
 
Нэг.Ингээд 1 дүгээр хэлэлцэх асуудалд, Монгол Улсын Ерөнхийлөгчийн анхан шатны сонгуулийн дүнгийн тухай Сонгуулийн ерөнхий хорооны даргын илтгэлийг сонсъё. 
 
Сонгуулийн ерөнхий хорооны дарга Дэлгэрнаран, 3 дугаар микрофон. 
 
П.Дэлгэрнаран: Улсын Их Хурлын эрхэм гишүүд ээ, 
 
Монгол Улсын сонгуулийн ерөнхий хороо хуульд заасан бүрэн эрхийнхээ хүрээнд Ерөнхийлөгчийн 8 дахь удаагийн сонгуулийг Монгол Улсын Үндсэн хууль, Сонгуулийн төв байгууллагын тухай хууль, Монгол Улсын Ерөнхийлөгчийн сонгуулийн тухай хууль, Сонгуулийн автоматжуулсан системийн тухай хууль болон бусад холбогдох хууль тогтоомжийн дагуу 2021 оны 6 дугаар сарын 09-ний өдөр амжилттай зохион байгуулж явууллаа. 
 
Монгол Улсын Ерөнхийлөгчийн 2021 оны энэ удаагийн ээлжит сонгууль нь дэлхий нийтийг хамраад буй ковид-19 цар тахлын хүнд нөхцөл байдалд дотооддоо халдвар тархсан цаг үед явагдсан нь сонгууль зохион байгуулалтын үйл ажиллагааны хувьд өргөн цар хүрээг хамарч бидэнд шинэ сорилт боллоо. Хэдийгээр цар тахлын нөхцөл байдал амаргүй байгаа хэдий ч Монгол Улсын Үндсэн хуулиар баталгаажсан иргэний сонгох, сонгогдох эрхээ эдлэх нөхцөл боломжийг бүрдүүлэн Сонгуулийн төв байгууллагын үндсэн чиг үүргээ хэрэгжүүлж ковид-19-н улмаас тусгаарлагдсан хэвтэн эмчлүүлж байгаа болон тусгай чиг үүргийн дагуу ажиллаж байгаа эмч, цагдаа, онцгой байдлын зэрэг албан хаагчдын сонгох эрхээ эдлэхэд нь Монгол төрийн тэргүүнийг эдлэн, Монгол төрийн тэргүүнээ сонгох сонгуульд оролцох боломжийг нөхцөл боломж нөхцөлийг бүрдүүлэхэд онцгой анхаарч ажиллалаа. 

 

Сонгуулийн ерөнхий хорооноос Улсын онцгой комисс, Эрүүл мэндийн яам, Онцгой байдлын ерөнхий газар, Улсын бүртгэлийн ерөнхий газар болон бусад мэргэжлийн байгууллагуудтай хамтран Монгол Улсын Ерөнхийлөгчийн 2021 оны ээлжит сонгууль зохион байгуулах үйл ажиллагааны явцад коронавируст халдварт цар тахлаас урьдчилан сэргийлэх түр журмыг боловсруулж Монгол Улсын Засгийн газрын 2021 оны 5 дугаар сарын 19-ний өдрийн 152 дугаар тогтоолоор батлуулан хэрэгжилтийг хангах талаар олон талт шуурхай арга хэмжээ авч хэрэгжүүлэн хамтран ажиллалаа. 

 

Монгол Улсын Ерөнхийлөгчийн сонгуулийн тухай хуульд заасны дагуу гадаад улсад байгаа сонгогчдын санал авах ажлыг гадаадын 30 улсын 44 дипломат төлөөлөгчийн газарт 5 дугаар сарын 30, 31-ний өдрүүдэд амжилттай зохион байгууллаа. Сонгогчдын нэрийн жагсаалтыг үйлдэх, нягтлан шалгах, давхардлыг арилгах ажлыг улсын хэмжээнд Улсын бүртгэлийн ерөнхий газар хуулиар хүлээсэн чиг үүргийн дагуу зохион байгуулж нэгдсэн удирдлагаар ханган ажилласан. 

 

Мөн цагдаагийн болон онцгой байдлын албан хаагчид төрийн тусгай хамгаалалтын газар болон тагнуулын байгууллагын ажилтнууд хуулиар хүлээсэн үүргээ биелүүлж сонгуулийн үеийн хамгаалалт аюулгүй байдлыг ханган ажилласан болно. Монгол Улсын Ерөнхийлөгчийн 8 дахь удаагийн сонгууль зохион байгуулахад аймаг, нийслэлийн 22 хороо, сум, дүүргийн 339 хороо, гадаад улсад байгаа иргэдээс санал авах ажлыг зохион байгуулах төв комисс болон 44 салбар комисс, 2087 хэсгийн хороонд нийт 22300 төрийн захиргааны болон төрийн үйлчилгээний албан хаагч, мэдээллийн технологийн 2800 албан хаагч ажилласнаас гадна цар тахлын нөхцөл байдалтай холбоотойгоор халдвар хамгаалалтын дэглэм батлагдсан журмыг мөрдүүлэх чиглэлээр онцгой байдлын болон эрүүл мэндийн байгууллагын нийт 5474 албан хаагч, сонгогчдын нэрийн жагсаалт үйлдэх, давхардлыг арилгах, нягтлан шалгах ажиллагаатай холбоотойгоор 3137 иргэний бүртгэлийн итгэмжлэгдсэн ажилтан, цагдаагийн 8500 албан хаагч нийт 42211 төрийн албан хаагч ажиллалаа.

 

Ерөнхийлөгчийн ээлжит сонгуулийг хуулийн дагуу ил тод, шударга зохион байгуулахад хүчин зүтгэл гарган ажилласан нийт албан хаагчдадаа Сонгуулийн ерөнхий хорооны нэрийн өмнөөс талархал дэвшүүлье. Монгол Улсын Ерөнхийлөгчийн 2021 оны ээлжит сонгуулийг автоматжуулсан системийн тухай хууль болон Улсын Их Хурлын 2021 оны 8 дугаар тогтоолд заасны дагуу сонгуулийн автоматжуулсан системээр зохион байгуулж явууллаа. Тагнуулын ерөнхий газар, Харилцаа холбоо, мэдээлэл технологийн газар болон бусад тус хорооны дэргэдэх Мэдээллийн технологийн төвүүдтэй хамтарсан ажлын хэсэг санал тоолох төхөөрөмж бүртгэлийн техник хэрэгслийг хуульд заасны дагуу нэг бүрчлэн шалган туршиж баталгаажуулан гэрчилгээ олгосон болно. 

 

Монгол Улсын Ерөнхийлөгчийн энэ удаагийн сонгуулийн үйл ажиллагааг дэлхий дахин анхааралтай ажиглаж гадаадын хэвлэл мэдээллийн байгууллага сурвалжлан олон улсад Монголын сонгуулийн талаарх мэдээллийг шуурхай түгээн ажиллалаа. Энэ удаагийн сонгуулийг ажиглахаар гадаадын болон олон улсын байгууллага, Монгол Улсад суугаа орнуудын, Монгол Улсад суугаа Элчин сайдын яамд хүсэлт гарган бүртгүүлж, ажиглалт хийн дүгнэлтээ танилцуулж ажилласан. Тухайлбал Европын аюулгүй байдал, хамтын ажиллагааны байгууллагын ардчилсан институт хүний эрхийн албаны сонгууль ажиглах тусгай багийн 8 орны 11 ажиглагч, Азийн сонгуулиудын байгууллагуудын холбооны шугамаар Филлифин Улсын сонгуулийн төв комиссын 2 ажиглагч, Их Британи, АНУ, Япон, Австрали Улсын Монгол Улсад суугаа Элчин сайдын яамны 39 хүний бүрэлдэхүүнтэй ажиглагчдын баг ажилласнаас гадна манай улсад үйл ажиллагаа явуулж байгаа Бүгд найрамдахчуудын олон улсын хүрээлэн, Бодлогод залуусын хяналт төрийн бус байгууллагуудын төлөөллөөс бүрдсэн нийт 44 ажиглагч сонгуулийг ажиглалаа. 

 

Сонгуулийн үйл ажиллагааг ажиглалт амжилттай зохион байгуулахад хамтран ажилласан хэвлэл мэдээллийн байгууллагынхандаа талархал дэвшүүллээ. Сонгогчдыг мэдээллээр хангах, сонгуулийн үйл явцыг сурвалжилж мэдээ мэдээллийг шуурхай түгээхэд нь хувь нэмрээ оруулахаар дотоодын 80 хэвлэл мэдээллийн 450 гаруй сэтгүүлч зураглаач инженер техникийн ажилтнууд ажилласны гадна гадаадын хэвлэл мэдээллийн байгууллагын 13 байгууллагын 16 сэтгүүлч, сурвалжлагчид ажилласан. Тухайлбал Фүжи телевиз, Аль Жазира, Синьхуа агентлаг, Асахи Шимбун болон Жиньминь Жибао, А.Presse зэрэг хэвлэл мэдээллийн байгууллагууд манай сонгуулийн талаарх мэдээллийг дэлхий дахин түгээж байлаа.
 

Эрхэм гишүүд ээ, 

 

Гадаад улсад ажиллаж, амьдарч байгаа Монгол Улсын иргэдээсээ санал авах ажиллагааг зохион байгуулахад цаашид тодорхой хэд хэдэн чиглэлээр анхаарч ажиллах шаардлага үүсч байгааг онцлон дурдаж байна. Тухайлбал саналаа өгөх тухай хүсэлт гаргах, санал авах ажиллагааг цахимжуулж сонгогчдын идэвх, оролцоог нэмэгдүүлэх, сонгох эрхээ хэрэгжүүлэх нөхцөл бололцоог сайжруулах эрх зүйн орчин бүрдүүлж, сонгуулийн автоматжуулсан системийн техник, технологийн шинэчлэлтэй холбоотой шийдвэр гаргах шаардлагатай гэж үзэж байна.

 

Санал авах ажиллагааны цахим системийн оновчтой шийдлийг нэмэгдүүлж, хэсэгчлэн нэвтрүүлснээр саналаа өгөхөд хүндрэл үүсдэг зарим асуудлыг шийдвэрлэх боломжтой юм. Тухайлбал улирлын шинжтэй ажилладаг уул уурхайн салбарын ажилчид, оюутнууд саналаа өгөхөд үүсдэг хүндрэл болох байнгын оршин суугаа газраасаа өөр газарт байгаа тохиолдолд саналыг нь авах ажиллагааг зохион байгуулах бүрэн боломж бүрдэх ач холбогдолтой юм.

 

Сонгогчдын идэвх оролцоог сайжруулах, сонгуулийн болон сонгох, сонгогдох эрхээ хэрэгжүүлэх ач холбогдлыг сонгогчдод тайлбарлан таниулах, сонгууль зохион байгуулалтын үйл ажиллагааны талаар суурь мэдээ, мэдээллийг хүргэх зэрэг сонгогчдын боловсролд зориулсан үйл ажиллагааг сонгуулийн болон сонгуулийн бус жилд өргөн цар хүрээтэйгээр, тогтмол, хүртээмжтэй хэлбэрээр явуулах чиглэлд Сонгуулийн ерөнхий хороо онцгой анхаарал хандуулж ажиллахаар төлөвлөж байгаа тул уг үйл ажиллагааг хэрэгжүүлэхэд сонгуулийн төв байгууллагын чадавхыг нэмэгдүүлэхэд дэмжлэг үзүүлж ажиллахыг хүсч байна.

 

Монгол Улсын Ерөнхийлөгчийн сонгуулийн тухай хуульд заасны дагуу Монгол Ардын Намаас Ухнаагийн Хүрэлсүхийг, Монголын Ардчилсан Намаас Содномзундуйн Эрдэнийг, Зөв хүн электорат эвслээс Дангаасүрэнгийн Энхбатыг тус тус Монгол Улсын Ерөнхийлөгчид нэр дэвшүүлснийг Сонгуулийн ерөнхий хороо 2021 оны 5 дугаар сарын 07-ны өдрийн хуралдаанаараа хэлэлцэж, нэр дэвшигчээр бүртгэх тухай шийдвэр гарган 2021 оны 5 дугаар сарын 24-ний өдөр нэр дэвшигчдэд үнэмлэхийг нь гардуулсан болно. 

 

Ерөнхийлөгчид нэр дэвшигчид Мөрийн хөтөлбөрөө тайлбарлан таниулах сурталчилгааг хуулийн хугацаанд зохион байгууллаа.

 

2021 оны 6 дугаар сарын 09-ний өдөр болсон Монгол Улсын Ерөнхийлөгчийн ээлжит сонгуульд нэрийн жагсаалтад бичигдсэн сонгогчдын олонх буюу 50,35 хувь нь сонгуульд оролцлоо. Сонгуулийн ирц бол 59,35 байлаа. Би түрүүн андуураад хэлэх шиг боллоо, уучлаарай гишүүдээ 50,35 гээд. 59,35.

 

Хэдийгээр Монгол Улсын Ерөнхийлөгчийн урд өмнөх сонгуулиудтай харьцуулахад сонгогчдын ирцийн хувь бага боловч өмнө явагдсан сонгуулиудын нөхцөл байдлыг харьцуулж үзвэл цар тахлын амаргүй энэ үед сонгогчдын ирц, идэвх оролцоо өндөр байсан гэж дүгнэж байна. Сонгуульдаа идэвхтэй оролцсон сонгогч түмэндээ гүн талархал илэрхийлье.

 

Сонгуулийн ерөнхий хороо Монгол Улсын Ерөнхийлөгчийн 2021 оны ээлжит сонгуулийн дүнг нэгтгэхэд Монгол Ардын Намаас нэр дэвшсэн Ухнаагийн Хүрэлсүх 823326 санал буюу сонгуульд оролцсон нийт сонгогчийн 67,69 хувийн саналыг, Ардчилсан Намаас нэр дэвшсэн Содномзундуйн Эрдэнэ 72832 санал буюу сонгуульд оролцсон нийт сонгогчийн 5,99 хувийн санал, Зөв хүн электорат эвслээс нэр дэвшсэн Дангаасүрэнгийн Энхбат 246968 сонгогчийн буюу сонгуульд оролцсон нийт сонгогчийн 20,31 хувийн саналыг авсан байна.
 

Монгол Улсын Ерөнхийлөгчийн сонгуулийн тухай хуульд заасны дагуу улсын хэмжээнд 2087 хэсгийн хороонд хяналтын камер ажиллуулж, нэгдсэн сүлжээнд холбон гадаадын ажиглагч болон нам, эвсэл, төрийн бус байгууллагын ажиглагч, иргэдийн оролцоог сонгуулийн үйл ажиллагааны нээлттэй ил тод байдлыг хангах техникийн шийдлийг хэрэгжүүлж ажиллалаа.

 

Үндэсний статистикийн мэдээллийн сангийн насны ангилалд нийцүүлэн ирц бүртгэлийн нэгдсэн шинэ системийг нэвтрүүлж амжилттай ажиллалаа. Монгол Улсын Ерөнхийлөгчийн 2021 оны ээлжит сонгууль нь Монгол Улсын Үндсэн хууль, Монгол Улсын Ерөнхийлөгчийн сонгуулийн тухай хууль болон бусад хууль тогтоомжид бүрэн нийцэж, хуулийн дагуу хүчин төгөлдөр боллоо.

 

Монгол Улсын Үндсэн хуулийн Гучин нэгдүгээр зүйлийн 4 дэх хэсэг, Монгол Улсын Ерөнхийлөгчийн сонгуулийн тухай хуулийн 72 дугаар зүйлийн 72.2, 72.3 дахь  хэсэг, Сонгуулийн төв байгууллагын тухай хуулийн 7 дугаар зүйлийн 7.4.7 дахь заалт, 12 дугаар зүйлийн 12.3 дахь хэсгийг тус тус үндэслэн Монгол Улсын Ерөнхийлөгчийн 2021 оны ээлжит сонгуульд оролцсон нийт сонгогчийн олонхын буюу 67.69 хувийн санал авсан Монгол Ардын Намаас нэр дэвшигч Ухнаагийн Хүрэлсүхийг Монгол Улсын Ерөнхийлөгчөөр сонгогдсонд тооцсон тухай шийдвэрийг Сонгуулийн ерөнхий хороо гаргаж, сонгуулийн дүн болон Ерөнхийлөгчөөр сонгогдсонд тооцох тухай шийдвэрийг Монгол Улсын Их Хуралд өргөн мэдүүлж байна. Та бүхэнд баярлалаа.

 
Ж.Мөнхбат: Монгол Улсын Ерөнхийлөгчийн анхан шатны сонгуулийн дүнгийн тухай Сонгуулийн ерөнхий хорооны дарга Дэлгэрнаран илтгэж мэдээллээ. Сонгуулийн ерөнхий хорооны даргын илтгэлтэй холбогдуулан асуулт асуух гишүүд нэрсээ өгье. Оюунчимэг гишүүн, цахимаар байна уу? Цахимаар алга байна. Оюунчимэг гишүүнээр тасаллаа. Тогтохсүрэн гишүүн асуулт асууя. 
 
Д.Тогтохсүрэн: Баярлалаа. Энэ удаагийн Ерөнхийлөгчийн сонгууль улс орон даяар сая болж өнгөрлөө. Хэдий ковидын үе ч гэсэн сонгогчид бас их идэвхтэй оролцсон гэж бодож байна. Энэ жилийн сонгууль харьцангуй тийм тайван даруухан сонгууль боллоо гэж бодож байна. Өмнө нь манайхан чинь өрсөлдөгч нараа харлуулах голдуу удам угсаа яс үндэс ярьсан, пичигнэсэн л юмнууд байдаг Ерөнхийлөгчийн сонгууль дээр. Болсон, болоогүй бичлэг тавиад л баахан нэг нэгийгээ харлуулаад үзээд байдаг тийм юмгүй харьцангуй их тайван сонгууль боллоо гэж бодож байна. Сонгогч нар ч гэсэн тэгж үзэж байна. Ер нь бас их тайван сонгуульд оролцож байгаа оролцогчид маань ч гэсэн улс төрийн бас өндөр соёлтой болжээ гэж ингэж дүгнэж байна. 
 
Би Сонгуулийн ерөнхий хорооны сонгуулийн дүнтэй холбогдуулаад нэг зүйл асууя гэж бодож байна. Бид нар 2021 оны Монгол Улсын Ерөнхийлөгчийн сонгуулийг явуулах Сонгуулийн хуулийг шинээр баталж гаргасан Улсын Их Хурал өнгөрсөн оны 12 дугаар сард. Ингэж хэлэлцэж баталж гаргахдаа 100 хувь гараар тоолох машинаар тоолно, тэгээд хажуугаар нь баталгаажуулж хяналтын тооллогыг 100 хувь гараар тоолохоор хуулийн төсөлд тусгаж өгсөн. Өчигдөр зүгээр зарим нэгэн сошиалаар гараад байна лээ нийгмийн сүлжээгээр. Саналын зөрүүтэй байсан гээд. Тэгээд би албан ёсоор Улсын Их Хурлын чуулган, Байнгын хорооны хурал дээр Сонгуулийн хорооны даргаас асууя. 
 
Хар машины тооллого гараар тоолсон хоёрын хооронд зөрүү гарсан үү улсын хэмжээнд. Зөрүү гарсан бол ямар хэмжээнд зөрүү гарсан бэ нэг дэх асуудал. 
 
2 дугаар асуудал сошиалаар чинь бараг л 10, 20 мянгаар хакардсан юм шиг юм яриад байх юм. Энд бол ер нь Сонгуулийн ерөнхий хороо энэ сонгуулийн дүн гарсны дараа тайлбар өгөх хэрэгтэй байх. Сонгогчид маань одоо бол ингээд бүх юм энэ хар машинаар тоолж байгаа үед бол зөрж байна уу үгүй юу гэдгээсээ авахуулаад бүгд ойлгомжтой байгаа үед. 
 
Ж.Мөнхбат: 3 дугаар микрофон Сонгуулийн ерөнхий хорооны дарга Дэлгэрнаран хариулъя. 
 
П.Дэлгэрнаран: Тогтохсүрэн гишүүний асуултад хариулъя. Ерөнхийлөгчийн сонгуулийн тухай хуульд орсон гол өөрчлөлтийн бас шинэ зүйл нь бол бүх хэсгийн хороонд хяналтын тооллогыг гараар 100 хувь хийхээр тусгагдсан. Тэгээд одоо энийг бас зохицуулсан журмыг Сонгуулийн ерөнхий хорооноос гаргахаар ингэж бас заагдсан байгаа. Тэгээд Сонгуулийн ерөнхий хороо энэ гар тооллогыг зохион байгуулах заавар юугаа бол баталж хүргүүлж, сургалт зохион байгуулсан. 
 
Энэний дагуу бол бүх хэсгийн хороон дээр сонгуулийн дүнгийн автоматжуулсан системээр дамжуулсны дараагаар энэ даруй одоо гар тооллогыг хийх ийм заавартай. Энэ зааврын дагуу 2087 хэсгийн хороонд бүгд гар тооллогыг хийсэн. Сонгуулийн автоматжуулсан системийн дүнтэй нэг ч санал зөрүүгүй. Энэ хоёр дүн бол 100 хувь нийлсэн ийм дүнтэй байгаа. Энийг бол албан ёсоор хэлэх байна. Тэр хакердсан энэ тэр гэж ярьж байгаа асуудал бол тийм зүйл бол байхгүй ийм байгаа. Сонгуулийн ер нь хууль дээр бол сонгуулийн эцсийн дүн бол автоматжуулсан системээр дамжуулсан ийм дүнг тооцно гэж ингэж хууль дээр байгаа. 
 
Ж.Мөнхбат: Хакердсан энэ тэр ямар нэгэн асуудал байхгүй. Автоматжуулсан санал тооллогын төхөөрөмжийн дүн 100 хувиар тоолсон гараар тоолсон санал тооллоготой 100 хувь нийцсэн, зөрүү гараагүй гэсэн байна. Оюунчимэг гишүүн асууя. 
 
М.Оюунчимэг: Цар тахлын амаргүй нөхцөл байдалд Ерөнхийлөгчийн сонгуулийг бол амжилттай сайн зохион байгууллаа гэж харж байгаа. Сая бас хэлж байна. Үнэнийг хэлэхэд их даруухан хар гүтгэлэг элдэв юм бол багатай тийм сонгууль болж байна. Хүмүүс ч гэсэн ер нь ийм сонгууль иймэрхүү л болох нь их зөв юм байна гэж харж байгаа. Тэгээд би энэ удаад харин Сонгуулийн ерөнхий хороо тэр төрийн бус байгууллагатай автоматжуулсан технологийн дэвшлийг маш сайн ашиглалаа гэж харж байгаа. 
 
Бүр тэр график хаана яаж өгч байна хэдэн цагт, хоёр цаг, цаг цагаар нь үзүүлээд ер нь тэгээд нөгөө хар машин дагасан хардлагыг арилгахын тулд энэ автоматжуулсан системийн технологийн дэвшлийг ингэж ашиглаж чадвал ер нь цаашдаа сонгууль дагасан элдэв будлиан гарахгүй байх магадлал боломж байна гэдгийг харж байна. Тэгээд сая та хэллээ. Сонгуулийн ерөнхий хорооны энэ иргэдийн сонгогчдын боловсролыг дээшлүүлэхийн тулд Сонгуулийн ерөнхий хорооны чадавхыг нэмэгдүүлэх хэрэгтэй байна. Энд бас та бүхэн дэмжиж өгөөрэй гэж байна. 
 
Энэ технологийн энэ саяын дэвшлийг нэвтрүүлээд энийг хэрэгжүүлэхтэй холбоотой зардлыг тухай ярьж байна уу, эсхүл хүн нөөцтэй холбоотой асуудал ярьж байна уу? Саяын тэр төрийн бус байгууллага та бүхэнтэй хугацаатай гэрээ хийж ажилласан уу? Ер нь маш сайн бие даасан үнэхээр ил тод гэдгийг бол харуулсан ийм технологийн систем автоматжуулсан системийг бид нар сая ашиглалаа шүү дээ. Тэгэхээр Улсын Их Хурлын сонгууль ч гэсэн яг энэ системийг ашиглаад явчихвал үнэнийг хэлэхэд нээрээ тэр элдэв хардлага бол ялангуяа энэ хар машиныг сүүлийн хэдэн ч сонгуульд ашиглав. Тэгээд гар тоолох тухай яг ингээд зөрүүгүй явж байна гэж хэлж байна л даа. 
 
Тэгэхээр энэ буруу зөрүү хардлага эсхүл нөгөө өрсөлдсөн хүмүүсийн хардлага ч гэдэг юм уу янз бүрийн сөрөг юманд бол хариу өгөх бололцоог энэ удаагийн сонгуулийн нөхцөл байдал би харууллаа гэж хараад байгаа юм. Тэгэхээр та энэ дээр маш тодорхой хариулт өгөхгүй юу. Энэ төрийн бус байгууллагатай яаж гэрээ хийсэн юм. Энэ технологийг яг бүр өөрийн болгоод ашиглаад явчих бололцоо хэд байдаг юм. Төсөвт өртөг энэ тэр дээр ер нь тооцоо судалгаа хийсэн үү? Тэгээд энэ дээр би нэг тодорхой хариулт авъя гэж бодож байна. 
 
Ж.Мөнхбат: Оюунчимэг гишүүнд нэг минут нэмж өгье. 
 
М.Оюунчимэг: Ер нь ганц нэг маргаантай ч юм уу эсхүл тийм хардлагад бол хариулт өгчих нь зөв гээд түрүүн Тогтохсүрэн дарга хэлж байна. Би бас санал нэг байна. Одоо нөгөө ковид хүнд тусаад хэвтэж байгаа хүмүүсээс санал авсангүй гэсэн нэг гомдлууд ч юм уу эсхүл хардлага юм уу бас олон нийтийн сүлжээ зарим нэг хэвлэл мэдээллийн хэрэгслээр яваад байсан. Тэгэхээр нөгөө ковидоор өвчилсөн цар тахлаар өвчилсөн хүмүүсээс яг тэр сонгох, сонгогдох эрхийнх нь дагуу саналыг нь авсан талаарх мэдээллээ бас өгчихвөл зүгээр байна. 
 
Ж.Мөнхбат: Дэлгэрнаран дарга хариулъя 3 дугаар микрофон. 
 
П.Дэлгэрнаран: Оюунчимэг гишүүний асуултад хариулъя. Тэр сонгогчдын боловсролыг дээшлүүлэхэд сонгуулийн байгууллагын чадавхыг нэмэгдүүлэх асуудал дээр бол гол нь манайх бол ингэж байгаа. Сонгогчдын боловсролыг дээшлүүлэх сонгогчдыг бол сонгуульд идэвхтэй оролцуулах энэ чиглэлээр бас тодорхой үүрэг хүлээж ажил зохион байгуулахыг энэ Ерөнхийлөгчийн сонгуулийн тухай хуульд сонгуулийн төв байгууллагад бол үүрэг болгож ингэж шинээр заалт орсон. 
 
Тэрэнтэй холбогдуулаад бид нар яг энийгээ энэ хуулиар заагдсан энэ функцээ хэрэгжүүлэх чиглэлээр бид нар Сонгуулийн төв байгууллагадаа бас бүтэц бий болгоё. Өөрөөр хэлбэл сонгогчдын боловсролын асуудлаа хариуцсан бүтцээ бий болгоё. Ингээд энийгээ бол олон улсын байгууллагуудтай хамтарч ажиллах, энийгээ байнгын ажиллагаатай байлгахаар ингэж бид нар төлөвлөж тэгээд үүнтэй холбогдуулаад бол бас л энэ төвийг бэхжүүлэхтэй холбоотой л зардал мөнгөний асуудал бас гарна гэж ингэж тооцож хэлж байгаа нь тэр. 
 
Системийн хувьд бол бид нар бол автоматжуулсан системыг ашиглахтай холбогдсон бүх асуудлаар нээлттэй хэвлэл мэдээлэл болон олон нийтийн хяналт дор ингэж явуулсан. Ер нь бол санал тоолох төхөөрөмжтэй холбоотой хардалт бол байнга явагддаг гэдгийг бол та бүхэн бас мэдэж байгаа. Тэгээд энэ системийг бол ашиглах энэ системийг хэрэглэх үед бид нар шинээр оруулсан тэр ирцийн программыг бол манай Монгол инженерүүд өөрсдөө манай юуныхан цахим мэдээллийн технологийн төвийнхөн өөрсдөө боловсруулж хийсэн. Улсын бүртгэлийн газартай хамтарлаа. Ингээд энийг бол энэ удаад ашигласан нь бол сонгогчдын ирц тэгээд насны ангилал бүлгээр нь бол хэр зэрэг оролцож байгааг шууд аваад байх, мэдээллийг аваад байх ийм бололцоотой болсон. 
 
Тэрнээс гадна бид нар энэ сонгуулийн санал тоолох төхөөрөмжийг бид нар олон нийтэд ил болгож ажиллах зарчим бүтэц бүрэлдэхүүн.../минут дуусав/
 
Ж.Мөнхбат: 1 минут нэмж өгье. Дэлгэрнаран дарга. 
 
П.Дэлгэрнаран: Дээрээс нь системтэй холбоотой асуудлуудыг бол хэвлэл мэдээлэлд нээлттэй болгож явсан. 3 дахь асуудлыг би бас амжиж хариулсангүй. Цаг бага учраас яаж байна гэхээр хэвтэж эмчлүүлж байгаа хүмүүсийн хувьд бол тиймэрхүү асуудлууд гарсан тэгэхээр. Хуульд бол бид нар эмнэлэгт хэвтэн эмчлүүлж байгаа хүмүүсийг санал хураах өдрөөс 7 хоногийн өмнө буюу 6 дугаар сарын 01-ний 24 цагаар тасалбар болгосон. Гэрийн тусгаарлалтад байгаа болон гаднаас ирээд тусгаарлалтад орж байгаа хүмүүсийг бол санал хураах өдрөөс 3 хоногийн өмнө гэж хуульд заасан учраас 5-ны оройны 24 цагаар тасалбар болгож авсан. 
 
6, 7, 8-ны өдрүүдэд бол шинээр халдвар авсан болон авсан хүмүүсийн асуудлыг бол бид нар эрх зүйн ямар ч боломжгүй энийг зохион байгуулах боломжгүй ийм байсан. Тэр бусад 05-наас өмнөх, 01-нээс өмнөх энэ авах ёстой мэдээллээ бид нар маш сайн хүргүүлсэн. Сонгуулийн зохих шатны байгууллагууд мэдээллээ.../минут дуусав/
 
Ж.Мөнхбат: Гишүүд асуулт асууж, хариулт авч дууслаа. Үг хэлэх гишүүн байна уу, цахимаар байна уу? Бямбацогт гишүүн, цахимаар байна уу манайхан? Цахимаар алга байна. Бямбацогт гишүүнээр тасаллаа. Бямбацогт гишүүн үг хэлье. Сүхбаатар гишүүн байгаа юм байна. 
 
С.Бямбацогт: Сонгуулийн ерөнхий хорооны мэдээлэлтэй танилцлаа. Тэгээд энэ удаагийн сонгууль үнэхээр бас урд өмнөх сонгуулиудтай харьцуулах юм бол харьцангуй тайван, харьцангуй хар PR элдэв хэл ам багатай шударга сонгууль болж өнгөрлөө. Тэгээд Монгол ардын намаас нэр дэвшсэн Хүрэлсүхийг дэмжиж саналаа өгсөн нийт сонгогчдодоо баярлалаа. Сонгуульдаа бас өрсөлдөөнд идэвхтэй шударга хуулийн дагуу өрсөлдсөн Хөдөлмөрийн үндэсний нам Энхбат нэр дэвшигч, Ардчилсан намаас нэр дэвшигч Эрдэнэ нэр дэвшигч нарт бас талархлаа илэрхийлье. 

 

Сонгууль бол бас нэг иймэрхүү болдог болоосой гэж Монголын ард иргэд бас хэлж байна. Шударга харгүй, хар PR-гүй элдэв хэл амгүй хуулийн дагуу бодог болчхоосой гэж. Тийм болохоор цааш цаашдаа бас яг иймэрхүү байдлаар сонгуулийг зохион байгуулах тал дээр манай Сонгуулийн ерөнхий хороо бас анхаараасай. Жишиг болчхоосой гэж бодож байгаа. Сая бас ярилаа. Хар машинтай холбоотой хардлага элдэв бас сэрдэлт хардлага байдаг. 100 хувь давхар хар машины санал хураалтыг гараар тоолсон. Ямар нэгэн асуудал гарсангүй байна. Энэ бол бас зөв жишиг байх. Цаашдаа бид бас анхаарах юм бол энэ удаагийн сонгууль ирц харьцангуй багатай байсан. Нэг талаас яах вэ цар тахал ковид 19 бас нөлөөлсөн байх. Нөгөө талаасаа бол ялангуяа энэ хөдөө орон нутагт иргэд яг өөрсдийн оршин суугаа хаяг дээрээ байхгүй байх явдал их байна. Маш их хэмжээгээр. 

 

Энэ нь бас юугаар харагдаж байна вэ гэхээр одоо энэ вакцинтай холбоотой. Улаанбаатар хотод вакцинжуулалт харьцангуй өндөр байгаад байдаг, хөдөө орон нутагт вакцинжуулалт үндсэндээ бол бүх байгаа иргэддээ оршин сууж байгаа бүх иргэддээ хийгээд дууссан байхад цаана нь дахиад одоо нэг 15-20 хувь вакцин хийх бололцоогүй байж байгаа. Үндсэндээ нутагтаа гэртээ хаяг дээрээ байхгүй байна гэсэн үг. Энэ бас энэ удаагийн сонгуулийн бас ирц бага байхад нөлөөлсөн байх. Цааш цаашдын сонгуульд энэ иргэдээ сонгуульдаа идэвхтэй оролцох хаяг дээр нь байлгах хаягийн бүртгэлийг бас нэг цэгцлэх энэ тал дээр жаахан анхаарахгүй бол сонгуулийн ирц бага байдаг. Сонгуулийн ирц бага, үүнээсээ болоод хаягийн зөрчил гардаг, хаягийн зөрчлөөсөө болж хэл ам дагуулах ийм бас эрсдэл байж магадгүй юм байна. Тийм болохоор бас манай Сонгуулийн ерөнхий хороо, Улсын бүртгэлийн байгууллага энэ иргэдийнхээ шилжилт хөдөлгөөн хаягийн бүртгэл, оршин суугаа хаяг энэ бүгдийг бас нэг цэгцлэх тал дээр цаашдаа бас анхаарах ёстой юм байна шүү. 

 

Тэгээд энэ сонгуулийнхаа ийм байдлаар бас цааш цаашдаа сонгуулийг бас амжилттай зохион байгуулж яваарай гэж Сонгуулийн ерөнхий хорооноос хүсье. Баярлалаа. 

 
Ж.Мөнхбат: Цахимаар Сүхбаатар гишүүн үг хэлнэ. Мөнх-Оргил гишүүн байна уу? Сүхбаатар гишүүний. 
 
Ж.Сүхбаатар: Баярлалаа. Тэгээд энэ удаагийн Ерөнхийлөгчийн ээлжит сонгууль болоод ингээд өнгөрлөө. Тэгээд Монголын ардчилал бол бас алхам урагшилж байгаа юм. Тэгээд мэдээж сонгууль болгонд болгонд бол үзэл санааны үзэл бодлын өрсөлдөөн байхаасаа гадна заримдаа хувь хүмүүсийн хувьд бол тэмцлийн ийм хэлбэр болж улс төрийн тэмцлийн хэлбэр болдог. Тэгээд тэрийгээ бас аль нэг тал ялж ялагдлаа гэж боддог. Үндсэндээ бол энэ Монголын сонгогчид хамтдаа ялж байгаа юм. Ардчилал гэдэг бол олонхоороо асуудал шийддэг. Сая тэр энд анхаарах юмнууд бас байгаа гэж үзэж байгаа юм.
 
Сая бол ковидын үе тохиолдсон учраас ингээд сонгогчдын ирц муу байлаа гэдэг ийм дүгнэлт хийж байна. Тэгээд энийг бол судалж тогтоодог. Оролцоогүй оролцоо гэж байдаг абсентеизм гэж. Тэгэхээр оролцоогүй оролцоо гэдэг бол бас зарим тохиолдолд бол энэ бол зарим хүмүүсийн хувьд бол эсэргүүцлийн хэлбэр болж хувирдаг. Эсхүл тодорхой төрийн болон улс төрийн намуудын үйл ажиллагаа бас сайн биш байгааг харуулдаг. Тэгэхээр энэ болгон дээр үнэлэлт дүгнэлтээ бас өгөх ёстой бид бас. 
 
Дараагийн асуудал дээр бол тэр сонгуулийн автомат машиныг олон жил одоо янз бүрээр хэллээ. Энэ бол нотлогдсон. АНУ-д энэ сонгуулийн автомат машиныг хэрэглэсэн. Энэ дээр маргаан үүсээд хүмүүс гаргасан. Гэхдээ энэ нь няцаагдсан явж байгаа. Тэгээд энэ маань ингээд нотлогдож байна гэдгийг бас хүмүүст хэлэх ёстой. Нөгөө талаар бол бас энэ дараагийн хууль тогтоомж дээр бол энэ Сонгуулийн ерөнхий хороо анхаарах хэрэгтэй. Ухуулагч нарыг энэ төлбөртэй хөлсний ухуулагч гэдэг ойлголтыг бол би халах ёстой гээд ярьж байгаа хүн. Харамсалтай нь энэ Ерөнхийлөгчийн сонгуулийн хувьд бол батлагдаад ингээд гараад явчихсан байгаа. Тулчихсан байсан. 
 
Дараа дараагийн сонгуулийн хөлсний ухуулагч гэдгийг болих хэрэгтэй. Дандаа сайн дурын ажилтнуудаар бүрдүүлсэн ийм хэлбэрээр бас сонгуулийн ардчилал маань цаашаа хөгжих учиртай юм байгаа юм. Тэгээд ингээд төгсгөлд нь хэлэхэд Улсын Их Хуралд суудалтай Зөв хүн электорат эвсэл, Улсын Их Хуралд суудалтай Ардчилсан намд бас талархал илэрхийлье. Энэ сонгуульд бас Монголын ардчилал бас өөрийн нэг хуудсыг нээж байна. Тэгээд ямар ч байсан энэ сонгуульд бид сайн, муугаа дайрч давшлах юм уу, үзэн ядах юм уу, буруутгах чиглэлдээ биш дүн шинжилгээгээ зөв хийж дараачийн сонгуульд юм сайжрах ёстой. Алдаа оноо байдаг. Тийм учраас Монголын энэ ардчиллыг бэхжүүлэх асуудал бид нар энэ сонгуулиас сонгуульд үргэлж тавигдаж байдаг. 
 
Тэгэхээр Монгол Улсын Их Хурал, Сонгуулийн ерөнхий хороо ч гэсэн энэ чиглэлд бол анхаарлаа хандуулах ёстой. Бид нар бас Ерөнхийлөгчийн сонгуулийн хуульд бол дутуу юм бол байна лээ. Тэгээд би бол оролцож чадаагүй нэгжийн хууль, шүүхийн хууль гээд. Энийгээ бол дүн шинжилгээ хийж сайн засах хэрэгтэй. Ер нь бол хугацаа бас богино байсан гэж ярьж байгаа улсууд бий. 15 хоногийн хугацаа бол бас Ерөнхийлөгчийн сонгуулийн хувьд бол богино хугацаа гэдэгтэй бол би санал нийлээд байгаа юм Ерөнхийлөгчийн сонгуулийн хувьд бол. Тэгэхээр энэ мэтийн асуудлууд эд нар дээр бол ярих юм бол алдаа оноогоо ярих нь бол эрүүл ардчилалтай байх ёстой. 
 
Айдас хүйдэсгүй сонгууль иргэдийн чөлөөт сонголт гэдэг бол амин сүнс. Тэгэхээр энэ чиглэлд нь бол бид бол үргэлж анхаарлаа хандуулж. Сонгогчийн хүний эрх гэдэг бол бидний одоо.../минут дуусав/
 
Ж.Мөнхбат: Сүхбаатар гишүүн үг хэлж дууслаа. Ингээд гишүүд Байнгын хорооны гишүүд асуулт асууж, үг хэлж дууслаа. Одоо санал хураалт явагдана. Санал хураалт явагдахын өмнө би та бүхэнд хуулийн төслийг уншиж танилцуулъя. 
 
Монгол Улсын Их Хурал. Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай. 1 дүгээр зүйл Монгол Улсын Үндсэн хуулийн 25 дугаар зүйлийн 1 дэх хэсгийн 5 дахь заалт, 31 дүгээр зүйлийн 4 дэх хэсэг, Монгол Улсын Ерөнхийлөгчийн сонгуулийн тухай хуулийн 73 дугаар зүйлийн 73.1 дэх хэсгийг үндэслэн Ухнаагийн Хүрэлсүхийг Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрсүгэй гэсэн ийм хуулийн төсөл байгаа. 
 
Санал хураалт одоо явуулна. Санал цахимаар санал хураалт явуулахад цахим санал хураалтын төхөөрөмж нь тодорхой хэмжээний доголдол санал хураах боломж одоохондоо байхгүй байгаа учраас Дэгийн тухай хуулийн 7.12-д санал хураалтыг цахим хэлбэрээр эсхүл гар өргөж явуулна. Санал хураалтын дүнг хуралдаан даргалагч нэгтгэн танилцуулна гэсэн дэгийн тухай хуулийн заалтыг үндэслэн санал хураалтыг гараар явуулъя гэсэн горимын санал гаргаж байна. Гараар явуулъя. Санал хураалтыг гараар явуулъя гэсэн саналыг дэмжиж байгаа Байнгын хорооны гишүүд гараа өргөнө үү. Санал хураалт. 13 гишүүн санал хураалтад оролцсон уу? 13 гишүүн санал хураалтад оролцож 12 гишүүн дэмжиж санал хураалтыг гараар явуулахаар боллоо. 
 
Санал хураалт. Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай хуулийг төслийг дэмжье гэсэн саналын томьёоллоор санал хураалт явуулъя. Санал хураалт. Хэд болж байна вэ? Санал хураалтад 13 гишүүн оролцож 12 гишүүн дэмжиж энэ санал дэмжигдлээ. Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай хуулийн төслийг хэлэлцэж дууслаа. Байнгын хорооны санал, дүгнэлтийг чуулганы нэгдсэн хуралдаанд Байнгын хорооны дарга миний бие танилцуулна. Дараагийн асуудалдаа оръё. 
 
Хоёр.Монгол Улсын Ерөнхийлөгчийн тангараг өргөх тов тогтоох тухай Улсын Их Хурлын тогтоолын төслийг хэлэлцье. 
 
Улсын Их Хурлын, Монгол Улсын Ерөнхийлөгчийн тангараг өргөх тов тогтоох тухай хуулийн тайлбаруудыг би бас та бүхэндээ уншиж танилцуулъя. Монгол Улсын Үндсэн хуулийн 32 дугаар зүйлийн 2 дахь хэсэгт Ерөнхийлөгч сонгогдсоноосоо хойш 30 хоногийн дотор Монгол Улсын тусгаар тогтнол, бүрэн эрхт байдал, ард түмнийхээ эрх чөлөө, үндэсний эв нэгдлийг эрхэмлэн хамгаалж, Үндсэн хуулийг дээдлэн сахиж Ерөнхийлөгчийн үүргийг шударгаар биелүүлэхээ батлан тангараглая хэмээн Улсын Их Хуралд тангараг өргөнө гэж заасан. 
 
Мөн Монгол Улсын Ерөнхийлөгчийн тухай хуулийн 5 дугаар зүйлийн 2 дахь хэсэгт Ерөнхийлөгчийн тангараг өргөх өдрийг Улсын Их Хурал тогтооно гэж заасан. Монгол Улсын Их Хурлын чуулганы хуралдааны дэгийн тухай хуулийн 93 дугаар зүйлийн 93.1-д Улсын Их Хурал шийдвэр гаргахаар хууль тогтоомжид заасан бол хууль хэрэгжүүлэхтэй холбогдсон аливаа зохион байгуулалтын шинжтэй асуудлын талаар хариуцсан байгууллага, эрх бүхий албан тушаалтан саналаа ирүүлсэн бол холбогдох Байнгын хороо хуралдаанаараа хэлэлцэж санал, дүгнэлтээ шийдвэрийн төслийн хамт нэгдсэн хуралдаанд оруулна гэж заасан байдаг. Хуулийн ийм эдгээр заалт зохицуулалтын дагуу өнөөдөр бид Байнгын хорооноос тогтоолын төслийг боловсруулсан. Энэ тогтоолын төслийг та бүхэндээ уншиж танилцуулъя. 
 
Монгол Улсын Их Хурлын тогтоол. Монгол Улсын Ерөнхийлөгчийн тангараг өргөх тов тогтоох тухай.
 
Монгол Улсын Үндсэн хуулийн 32 дугаар зүйлийн 2 дахь хэсэг, Монгол Улсын Ерөнхийлөгчийн тухай хуулийн 5 дугаар зүйлийн 2 дахь хэсгийг үндэслэн Монгол Улсын Их Хурлаас тогтоох нь. 
 
1.Ухнаагийн Хүрэлсүхийн Монгол Улсын Ерөнхийлөгчийн тангараг өргөх өдөр, цагийг 2021 оны 6 дугаар сарын 25-ны өдрийн 11 цаг 45 минутад байхаар тогтоосугай гэсэн ийм тогтоолын төсөл байна. 
 
Ингээд тогтоолын төсөлтэй холбогдуулан асуулттай гишүүн байна уу? Алга байна. Цахимаар байхгүй юу? Алга байна. Хэн бэ? Бямбацогт гишүүн.
 
С.Бямбацогт: Сая сонссонгүй. Ерөнхийлөгчөөр сонгогдсон гэж үзэж бүрэн эрхийг хүлээн зөвшөөрөх хууль гаргана. Ерөнхийлөгчийн бүрэн эрх тангараг өргөснөөр эхэлж шинээр сонгогдсон Ерөнхийлөгч тангараг өргөснөөр дуусгавар болно. Ерөнхийлөгч сонгогдсоноос хойш 30 хоногийн дотор Монгол Улсын тусгаар тогтнол, ард түмнийхээ эрх чөлөө, үндэсний эв нэгдлийг эрхэмлэн хамгаалж, Үндсэн хуулийг дээдлэн сахиж Ерөнхийлөгчийн үүргийг шударгаар биелүүлэхээ батлан тангараглая гэж Улсын Их Хуралд тангараг өргөнө гэсэн байгаа. Тэгээд 30 хоногийн дотор тангараг өргөх ёстой тийм ээ? Хууль баталснаас хойш. Юу санал хураалт болсноос хойш. Хэдэн гээд хэлсэн бэ сая бас сонсогдсонгүй. 6 сарын 25 гэсэн үү? 
 
Ж.Мөнхбат: Энэ дээр бас тодруулаад тайлбар хэлье. Саяын Бямбацогт гишүүний асууж хэлж байгаа Монгол Улсын Үндсэн хуулийн 32 дугаар зүйлийн 2 дахь хэсэгт байгаа юм. Ерөнхийлөгч сонгогдсоноос хойш 30 хоногийн дотор тангараг өргөнө гээд. Тангаргийн үгийг нь бүгдийг түрүүн би уншиж танилцуулсан. Тангараг өргөх өдрийг одоо Улсын Их Хурал тогтооно гэж заасан. Үүний дагуу одоо ингээд өнөөдрийн энэ тангараг тов тогтоох асуудлыг оруулж ирж байгаа. Өөрөөр хэлэх юм бол 9-нд сонгууль болсон. Өнөөдөр Сонгуулийн ерөнхий хороо дүнг нэгтгэн албан ёсоор Монгол Улсын Их Хуралд өргөн мэдүүлж, Төрийн байгуулалтын байнгын хороо өнөөдөр одоо Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай хуулийн төслийг сая хэлэлцэж одоо өнөөдөр үдээс хойш нэгдсэн чуулганаар бид нар хэлэлцэх гэж байна. Ерөнхийлөгчийн тухай хуульд 5 дугаар зүйл дээр байгаа. 
 
Шинэ сонгогдсон Ерөнхийлөгч нь Улсын Их Хурал Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрсөн хууль гаргаснаас хойш 30 хоногийн дотор Улсын Их Хуралд Үндсэн хуулиар тогтоосон тангараг өргөнө гэж. Тэгэхээр Улсын Их Хурлын нэгдсэн чуулганаар Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрсөн хуулийг баталснаас 30 хоногийн дотор тангараг өргөх ийм одоо хуулийн зохицуулалттай. Ерөнхийлөгчийн хуулийн 5 дугаар зүйл дээр байгаа гэдгийг хариулъя. Гишүүд асуулт асууж дууслаа. Үг хэлэх гишүүн байна уу? Үг хэлэх гишүүн алга байна. Одоо санал хураалт явуулна. 
 
Монгол Улсын Ерөнхийлөгчийн тангараг өргөх тов тогтоох тухай Улсын Их Хурлын тогтоолын төсөл түрүүн миний уншсан 2021 оны 6 дугаар сарын 25-ны өдрийн 11 цаг 40 минутад Монгол Улсын Ерөнхийлөгч тангараг өргөнө гэж байгаа. Энэ тогтоолын төслийг дэмжье гэсэн саналын томьёоллоор санал хураалт явуулъя. Санал хураалтыг гар өргөж явуулна. Санал хураалт. Санал хураалтад 13 гишүүн оролцож 13 гишүүн дэмжиж 100 хувийн саналаар санал тогтоолын төслийн санал дэмжигдлээ. Санал, дүгнэлтийг нэгдсэн хуралдаанд Байнгын хорооны дарга миний бие танилцуулна. 
 
Төрийн байгуулалтын байнгын хорооны хэлэлцэх асуудал дууссан тул энэ өдрийн хуралдаан хаасныг мэдэгдье. Байнгын хорооны гишүүддээ баярлалаа. 
Дууны бичлэгээс буулгасан: 

ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ ШИНЖЭЭЧ

